
Bangladesh strongly condemns the Houthi militias’

hijack of a Cargo Ship off the coast of Al Hudayah

Dhaka, 10 January: 

Bangladesh strongly condemns the Houthi militias’ hijacking of a UAE flag bearing cargo ship called “Rawabi” off the coast of Al Hudayah Governorate on 2nd January 2022 engaged in medical field equipment for a Saudi Field Hospital in the Island.  This latest heinous attack obstructs humanitarian and relief work in the war- affected area of Yemen and is morally unjustifiable and shows utter lack of respect for international norms and values.  

Bangladesh is concerned that such insensible and illegal acts are being deliberately repeated and directed against the humanitarian and relief activities being conducted by the Kingdom of Saudi Arabia and its coalition partners. Bangladesh particularly condemns that the hijacking of the ship which is ill-motivated and illegal and constitutes a terrorist act and piracy against  the ship and its crew.  This act is also a gross violation of international humanitarian law. 

Bangladesh calls upon the criminals who carried out this attack and hijacking to take urgent action to release the ship and evacuate from it. Bangladesh in principle underscores the need to ensure safety and security of the international maritime laws along all maritime routes including the Southern Red Sea, the Gulf of Aden as well as the Arabian Sea.    

Bangladesh reiterates its firm solidarity with the Kingdom of Saudi Arabia and its brotherly people against any threats to its security and stability. Bangladesh also remains steadfast in its commitment towards the regional efforts for maintenance of peace and stability in the region.
#

তথ্যবিবরণী                                                                                                       নম্বর: ১২৭
হেলথ টেকনোলজি'র শিক্ষার্থীদের শিক্ষার সাথে মানবিকতা ও 
নৈতিকতার সমন্বয় ঘটিয়ে দক্ষ পেশাজীবী হিসেবে গড়ে উঠতে হবে

                                                              --ধর্ম প্রতিমন্ত্রী

ইসলামপুর (জামালপুর), ২৬ পৌষ (১০ জানুয়ারি) :
ধর্ম প্রতিমন্ত্রী মোঃ ফরিদুল হক খান বলেছেন, প্রধানমন্ত্রী শেখ হাসিনা উন্নত বাংলাদেশ প্রতিষ্ঠার লক্ষ্যে রূপকল্প-২০৪১ ঘোষণা করেছেন। বাংলাদেশ ইতোমধ্যে স্বল্পোন্নত দেশের পর্যায় হতে উন্নয়নশীল দেশে উন্নীত হয়েছে। আগামী দিনে উন্নত বাংলাদেশ বিনির্মাণে প্রয়োজন হবে উন্নতমানের ডাক্তার, নার্স, মেডিকেল টেকনোলজিস্টসসহ দক্ষ ও যোগ্য পেশাজীবী নাগরিক। এর জন্য শিক্ষার সাথে মানবিকতা ও নৈতিকতার সমন্বয় ঘটিয়ে শিক্ষার্থীদের আদর্শ ও যোগ্য পেশাজীবী হয়ে গড়ে উঠতে হবে।
 আজ বঙ্গবন্ধুর স্বদেশ প্রত্যাবর্তন দিবস উপলক্ষ্যে শেখ হাসিনা ইনস্টিটিউট অভ্ হেলথ টেকনোলজি, ইসলামপুর, জামালপুর আয়োজিত ২০২০-২১ শিক্ষা বর্ষের শিক্ষা কার্যক্রমের উদ্বোধন অনুষ্ঠানে প্রধান অতিথির বক্তৃতায় প্রতিমন্ত্রী এসব কথা বলেন।   
প্রতিমন্ত্রী বলেন, মানুষকে সেবা প্রদানের মানসিকতা নিয়ে শিক্ষা অর্জন করতে হবে। শুধু অর্থ উপার্জনের মানসিকতা মানুষকে যন্ত্রে পরিণত করে। যারা দেশের প্রকৃত কল্যাণে কাজে আসে না। তিনি আরো বলেন, জেলে, কামার, কুমার, বেদে, হিজড়াসহ সমাজের সকল শ্রেণির মানুষকে  নিয়ে উন্নয়ন কার্যক্রম সম্পাদন করতে হবে। সকল মানুষের কল্যাণ নিশ্চিত করা গেলেই দেশ সোনার বাংলায়  রূপান্তরিত হবে, বঙ্গবন্ধুর স্বপ্ন বাস্তবায়ন করা হবে।

 
ফরিদুল হক খান বলেন, বঙ্গবন্ধুর স্বদেশ প্রত্যাবর্তন দিবসে সারা দেশের স্বাস্থ্য শিক্ষা প্রতিষ্ঠানের শিক্ষা কার্যক্রমের উদ্বোধন শিক্ষার্থীদের মধ্যে দেশপ্রেম, মুক্তিযুদ্ধের চেতনা ও নৈতিক চেতনার বিকাশ ঘটাবে।

শেখ হাসিনা ইনস্টিটিউট অভ্ হেলথ টেকনোলজি, ইসলামপুর, জামালপুর এর অধ্যক্ষ ডা. প্রদীপ কুমার সাহার সভাপতিত্বে অনুষ্ঠিত সভায় আরও বক্তৃতা করেন ইসলামপুর উপজেলা পরিষদের চেয়ারম্যান এডভোকেট এস এম জামাল আব্দুন নাছের চৌধুরী বাবুল, উপজেলার নির্বাহী কর্মকর্তা জাহিদুর রহমান ও ইসলামপুর উপজেলা স্বাস্থ্য কর্মকর্তা এটিএম আবু তাহেরসহ প্রমুখ। 
উন্নয়ন কাজের উদ্বোধনঃ
ধর্ম প্রতিমন্ত্রী মোঃ ফরিদুল হক খান আজ ইসলামপুর উপজেলার সদর ইউনিয়নের উত্তর গংগাপাড়া সরকারি প্রাথমিক বিদ্যালয়ের নবনির্মিত ভবন, পচাবহলা ফকিরপাড়া সরকারি প্রাথমিক বিদ্যালয়ের নবনির্মিত ভবন এবং ৪ কোটি ৫২ লাখ টাকা ব্যয়ে নির্মিত পচাবহলা জিসি- মেলান্দহ সীমানা রাস্তার ৬০ মিটার দীর্ঘ ব্রিজের শুভ উদ্বোধন করেন। পরে প্রতিমন্ত্রী পচাবহলা ভোলা মিয়া হাফেজিয়া মাদ্রাসার ভিত্তিপ্রস্তর স্থাপন করেন এবং পচাবহলা বাজার মসজিদের উদ্বোধন করেন।  
#

আনোয়ার/সাহেলা/মোশারফ/মাহমুদ/আব্বাস/২০২২/২১১৮ ঘণ্টা

তথ্যবিবরণী                                                                                                                                                       নম্বর: ১২৫
বঙ্গবন্ধুর ঐতিহাসিক স্বদেশ প্রত্যাবর্তন দিবসে সরাসরি সম্প্রচারিত অনুষ্ঠান "মুক্ত স্বদেশে জাতির পিতা"
ঢাকা, ২৬ পৌষ (১০ জানুয়ারি) :
 
 
জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন জাতীয় বাস্তবায়ন কমিটি ১০ই জানুয়ারি বঙ্গবন্ধুর ঐতিহাসিক স্বদেশ প্রত্যাবর্তন দিবস উপলক্ষ্যে "মুক্ত স্বদেশে জাতির পিতা" প্রতিপাদ্যে বিশেষ অনুষ্ঠানের আয়োজন করেছে। আজ বিকেল ৩টায় অনুষ্ঠানটি বাংলাদেশ টেলিভিশনের শহিদ মনিরুল আলম মিলনায়তন থেকে সকল টেলিভিশন চ্যানেল, অনলাইন ও সামাজিক যোগাযোগ মাধ্যমে সরাসরি সম্প্রচারিত হয়। প্রধানমন্ত্রী শেখ হাসিনা গণভবন থেকে ভার্চুয়ালি উপস্থিত থেকে এই অনুষ্ঠানে সভাপতিত্ব করেন।
 
অনুষ্ঠানের শুরুতেই পরিবেশিত হয় জাতীয় সঙ্গীত ও মুজিববর্ষের থিমসঙ্গীত। আলোচনা পর্বে স্বাগত বক্তব্য রাখেন জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন জাতীয় বাস্তবায়ন কমিটির প্রধান সমন্বয়ক ড. কামাল আবদুল নাসের চৌধুরী এবং আলোচনায় অংশ নেন সাবেক সচিব মহিউদ্দিন আহমেদ এবং ঢাকা বিশ্ববিদ্যালয়ের সাবেক উপাচার্য ড. আ আ ম স আরেফিন সিদ্দিক।
 
প্রধানমন্ত্রী শেখ হাসিনা তাঁর বক্তব্যে বলেন, বঙ্গবন্ধুর মূল লক্ষ্য ছিল শোষণ-বঞ্চনার হাত থেকে দেশকে মুক্তি দেওয়া, মানুষের ন্যূনতম মৌলিক চাহিদা পূরণ করা। তিনি আরো বলেন, ১০ জানুয়ারি বঙ্গবন্ধু দেশে ফিরে প্রথমে পরিবারের কাছে আসেননি, সোজা চলে গিয়েছিলেন তাঁর জনতার কাছে। বঙ্গবন্ধু মাত্র সাড়ে তিন বছরে তৃণমূল মানুষের আর্থসামাজিক উন্নয়নে, জনগণের ক্ষমতায়নে কাজ করেছেন উল্লেখ করে তিনি বঙ্গবন্ধুর ক্ষুধামুক্ত, দারিদ্র্যমুক্ত সোনার বাংলা গড়ে তুলতে সবাইকে বঙ্গবন্ধুর আদর্শে কাজ করার আহ্বান জানান।
 
মুজিববর্ষ উদ্‌যাপন জাতীয় বাস্তবায়ন কমিটির প্রধান সমন্বয়ক ড. কামাল আবদুল নাসের চৌধুরী তাঁর স্বাগত বক্তব্যে ১০ জানুয়ারির সেই উৎফুল্ল সমাবেশে উপস্থিত থাকার স্মৃস্তিচারণ করে বলেন, বঙ্গবন্ধু ছিলেন মুক্তিযোদ্ধাদের সার্বক্ষণিক অনুপ্রেরণা। তিনি বলেন, বঙ্গবন্ধুর সোনার বাংলা গড়তে প্রধানমন্ত্রী শেখ হাসিনা নিরলসভাবে কাজ করে যাচ্ছেন। তাঁর নেতৃত্বে বাংলাদেশ আজ উন্নয়নের মহাসড়কে উপনীত হয়েছে।
 
বঙ্গবন্ধুকে লন্ডনের হিথ্রো বিমান বন্দরে স্বাগত জানানোর স্মৃতিচারণ করে বক্তব্য রাখেন পররাষ্ট্র মন্ত্রণালয়ের সাবেক সচিব মহিউদ্দিন আহমেদ।
ড. আ আ ম স আরেফিন সিদ্দিক তাঁর বক্তব্যে বলেন, এবারের স্বদেশ প্রত্যাবর্তন দিবসের বিশেষত্ব হলো এটি বঙ্গবন্ধুর মুক্ত স্বদেশে ফিরে আসার সুবর্ণজয়ন্তী।
 
অনুষ্ঠানে বঙ্গবন্ধুকন্যা শেখ রেহানার লেখা বাবা ও মাকে নিয়ে দুটি কবিতা আবৃত্তি করেন বিশিষ্ট আবৃত্তিকার আসাদুজ্জামান নূর। পরে দেশের খ্যাতনামা শিল্পীদের অংশগ্রহণে বর্ণাঢ্য সাংস্কৃতিক অনুষ্ঠানে আরো ছিল বিশ্বখ্যাত অস্কারজয়ী ভারতীয় সুরকার ও সংগীতশিল্পী এ আর রহমানের কন্ঠে বঙ্গবন্ধুকে নিয়ে বাংলা গান।
 
উল্লেখ্য, জাতির পিতা বঙ্গবন্ধু শেখ মজিবুর রহমানের ঐতিহাসিক স্বদেশ প্রত্যাবর্তন দিবস উপলক্ষ্যে টুঙ্গিপাড়ায় জাতির পিতার সমাধি সৌধে শ্রদ্ধা নিবেদন ও বিশেষ অনুষ্ঠানের পরিকল্পনা করা হয়েছিল। পরিবর্তিত কোভিড পরিস্থিতির কারণে জনগণের স্বাস্থ্যঝুঁকির বিষয়টি সর্বোচ্চ বিবেচনায় এনে প্রধানমন্ত্রী শেখ হাসিনা অনুষ্ঠানটি স্থগিত করেন ও জনসমাগম এড়িয়ে অনুষ্ঠান আয়োজনের নির্দেশনা প্রদান করেন। এর প্রেক্ষিতে "মুক্ত স্বদেশে জাতির পিতা" প্রতিপাদ্যে সরাসরি সম্প্রচারিত অনুষ্ঠানের আয়োজন করা হয়।
#

নাসরীন/সাহেলা/মোশারফ/মাহমুদ/আব্বাস/২০২২/২০৫০ ঘণ্টা

তথ্যবিবরণী                                                                                                                          নম্বর : ১২৬
নির্বাচন কমিশন গঠন বিষয়ে রাষ্ট্রপতির সাথে জাতীয় পার্টি-জেপি এর আলোচনা
ঢাকা, ২৬ পৌষ (১০ জানুয়ারি) :


নির্বাচন কমিশন গঠন বিষয়ে আজ রাষ্ট্রপতি মোঃ আবদুল হামিদের সঙ্গে আলোচনায় অংশ নেয় জাতীয় পার্টি-জেপি।

আজ দলটির চেয়ারম্যান আনোয়ার হোসেন মঞ্জু এমপির নেতৃত্বে ৭ সদস্যের একটি প্রতিনিধিদল  বঙ্গভবনের দরবার হলে অনুষ্ঠিত আলোচনায় অংশ নেন। তারা সংবিধান অনুযায়ী আইন প্রণয়ন এবং নির্বাচন কমিশন গঠনের প্রস্তাব করেন। এছাড়া সুষ্ঠু ও গ্রহণযোগ্য নির্বাচন অনুষ্ঠানে নির্বাচন কমিশনকে নির্বাহী বিভাগের সহযোগিতা নিশ্চিত করার প্রস্তাব করেন। তারা আমলানির্ভর না হয়ে সমাজের সর্বজন শ্রদ্ধেয় ও গ্রহণযোগ্য ব্যক্তিদের নিয়ে বাছাই কমিটি ও নির্বাচন কমিশন গঠনের প্রস্তাব করেন।

রাষ্ট্রপতি প্রতিনিধিদলকে বঙ্গভবনে স্বাগত জানিয়ে বলেন, গ্রহণযোগ্য নির্বাচন কমিশন গঠনে রাজনৈতিক দলগুলোর মতামত ও পরামর্শ খুবই গুরুত্বপূর্ণ। তিনি আশা প্রকাশ করেন যে, নির্বাচন কমিশন গঠনে প্রতিনিধিদলের মতামত ইতিবাচক অবদান রাখবে।

রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, রাষ্ট্রপতির প্রেস সচিব মোঃ জয়নাল আবেদীন এবং সচিব (সংযুক্ত) মোঃ ওয়াহিদুল ইসলাম খান এ সময় উপস্থিত ছিলেন।
#

ইমরানুল/সাহেলা/মোশারফ/মাহমুদ/জয়নুল/২০২২/২০৪০ঘণ্টা

তথ্যবিবরণী                                                                                                                          নম্বর : ১২৪
করোনাভাইরাসজনিত রোগ (কোভিড-১৯) এর বিস্তার
রোধকল্পে সার্বিক কার্যাবলি ও চলাচলে আরোপিত বিধিনিষেধ
ঢাকা, ২৬ পৌষ (১০ জানুয়ারি) :


করোনাভাইরাসজনিত রোগ (কোভিড-১৯)-এর নতুন ভ্যারিয়েন্ট ওমিক্রন-এর প্রাদুর্ভাব ও দেশে এই  রোগের সংক্রমণ পরিস্থিতি পর্যালোচনা সংক্রান্ত আন্তঃমন্ত্রণালয় সভার সিদ্ধান্ত, দেশের আর্থ-সামাজিক অবস্থা, অর্থনৈতিক কর্মকাণ্ড সচল রাখা এবং সামগ্রিক পরিস্থিতি বিবেচনায় আগামী ১৩ জানুয়ারি হতে পরবর্তী নির্দেশ না দেয়া পর্যন্ত সার্বিক কার্যাবলি ও চলাচলে নিম্নবর্ণিত বিধি-নিষেধ আরোপ করে মন্ত্রিপরিষদ বিভাগ। 


১. দোকান, শপিংমল ও বাজারে ক্রেতা-বিক্রেতা এবং হোটেল-রেস্তোরাঁসহ সকল জনসমাগমস্থলে বাধ্যতামূলকভাবে সবাইকে মাস্ক পরিধান করতে হবে। অন্যথায় তাকে আইনানুগ শাস্তির সম্মুখীন হতে হবে; ২. অফিস-আদালতসহ ঘরের বাইরে অবশ্যই মাস্ক ব্যবহার করতে হবে। স্বাস্থ্যবিধি প্রতিপালনে ব্যত্যয় রোধে সারাদেশে মোবাইল কোর্ট পরিচালনা করতে হবে; ৩. রেস্তোরাঁয় বসে খাবার গ্রহণ এবং আবাসিক হোটেলে থাকার জন্য অবশ্যই করোনা টিকা সনদ প্রদর্শন করতে হবে; ৪. ১২ বছরের ঊর্ধ্বের সকল ছাত্র-ছাত্রীকে শিক্ষা মন্ত্রণালয় কর্তৃক নির্ধারিত তারিখের পরে টিকা সনদ ছাড়া শিক্ষা প্রতিষ্ঠানে প্রবেশের অনুমতি দেয়া হবে না; ৫. স্থলবন্দর, সমুদ্রবন্দর ও বিমানবন্দরসমূহে স্ক্রিনিং-এর সংখ্যা বাড়াতে হবে। পোর্টসমূহে ক্রু-দের জাহাজের বাইরে আসার ক্ষেত্রে নিষেধাজ্ঞা প্রদান করতে হবে। স্থলবন্দরগুলোতেও আগত ট্রাকের সাথে শুধুমাত্র ড্রাইভার থাকতে পারবে। কোনো সহকারী আসতে পারবে না। বিদেশগামীদের সঙ্গে আসা দর্শনার্থীদের বিমানবন্দরে প্রবেশ বন্ধ করতে হবে; ৬.  ট্রেন, বাস এবং লঞ্চে সক্ষমতার অর্ধেক সংখ্যক যাত্রী নেয়া যাবে। সংশ্লিষ্ট কর্তৃপক্ষ এ বিষয়ে কার্যকারিতার তারিখসহ সুনির্দিষ্ট নির্দেশনা জারি করবে। সর্বপ্রকার যানের চালক ও সহকারীদের আবশ্যিকভাবে কোভিড-১৯ টিকা সনদধারী হতে হবে। ৭. বিদেশ থেকে আগত যাত্রীসহ সবাইকে বাধ্যতামূলক কোভিড-১৯ টিকা সনদ প্রদর্শন ও Rapid Antigen Test করতে হবে; ৮. স্বাস্থ্যবিধি প্রতিপালন এবং মাস্ক পরিধানের বিষয়ে সকল মসজিদে জুমার নামাজের খুতবায় ইমামগণ সংশ্লিষ্টদের সচেতন করবেন। জেলা প্রশাসক ও উপজেলা নির্বাহী অফিসারগণ এ বিষয়টি নিশ্চিত করবেন; ৯. সর্বসাধারণের করোনার টিকা এবং বুস্টার ডোজ গ্রহণ ত্বরান্বিত করার লক্ষ্যে স্বাস্থ্য ও পরিবার কল্যাণ মন্ত্রণালয় প্রয়োজনীয় প্রচার এবং উদ্যোগ গ্রহণ করবে। এক্ষেত্রে তথ্য ও সম্প্রচার মন্ত্রণালয়ের সহায়তা গ্রহণ করবে; ১০. কোভিড আক্রান্তের হার ক্রমবর্ধমান হওয়ায় উন্মুক্ত স্থানে সর্বপ্রকার সামাজিক, রাজনৈতিক, ধর্মীয় অনুষ্ঠান এবং সমাবেশসমূহ পরবর্তী নির্দেশনা না দেয়া পর্যন্ত বন্ধ রাখতে হবে এবং ১১. কোনো এলাকার ক্ষেত্রে বিশেষ পরিস্থিতির সৃষ্টি হলে সেক্ষেত্রে স্থানীয় প্রশাসন সংশ্লিষ্টদের সঙ্গে আলোচনা করে ব্যবস্থা নিতে পারবে।
#

সাইফুল/সাহেলা/রাহাত/সঞ্জীব/মাহমুদ/জয়নুল/২০২২/২০২০ঘণ্টা

তথ্যবিবরণী                                                                                                                            নম্বর : ১২৩
বিজিবি’র শীতকালীন প্রশিক্ষণ পরিদর্শন করলেন বিজিবি মহাপরিচালক
ঢাকা, ২৬ পৌষ (১০ জানুয়ারি) :


বর্ডার গার্ড বাংলাদেশ (বিজিবি)-এর শীতকালীন প্রশিক্ষণ পরিদর্শন করলেন বিজিবি মহাপরিচালক মেজর জেনারেল মোঃ সাফিনুল ইসলাম।

আজ বিজিবি মহাপরিচালক নওগাঁ জেলার মহাদেবপুর উপজেলার খাজুর এলাকায় বাংলাদেশ সেনাবাহিনীর ১১ পদাতিক ডিভিশন (বগুড়া এরিয়া)-এর সাথে প্রশিক্ষণরত বিজিবি সদস্যদের শীতকালীন প্রশিক্ষণ সরেজমিনে পরিদর্শন করেন। পরিদর্শনকালীন বিজিবি মহাপরিচালক শীতকালীন প্রশিক্ষণে অংশগ্রহণকারী সকল স্তরের বিজিবি সদস্যদের সাথে কুশল বিনিময় করেন এবং প্রশিক্ষণ সম্পর্কিত বিষয়ে বিভিন্ন দিকনির্দেশনা প্রদান করেন। পরে সেখানে উপস্থিত সাংবাদিকদের সাথে আলাপকালে বিজিবি মহাপরিচালক জানান, বাহিনীর আধুনিকায়ন একটি চলমান প্রক্রিয়া। বিজিবি'র আধুনিকায়নের পাশাপাশি পেশাগত উৎকর্ষতার জন্য প্রশিক্ষণ অত্যন্ত গুরুত্বপূর্ণ। প্রতিরক্ষা নীতিমালা অনুযায়ী যুদ্ধকালীন পরিস্থিতিতে বিজিবি সেনাবাহিনীর আভিযানিক পরিকল্পনা অনুযায়ী যুদ্ধে অংশগ্রহণ করবে। 


২০১৯ সাল হতে সেনাবাহিনীর সাথে বিজিবি বিশদ কলেবরে শীতকালীন মহড়ায় অংশগ্রহণ করছে। এরই ধারাবাহিকতায় গত ১৯ ডিসেম্বর বাংলাদেশ সেনাবাহিনীর সাথে বিজিবি’র ৫টি ব্যাটালিয়ন এবং ১টি কোম্পানি শীতকালীন যৌথ প্রশিক্ষণে অংশগ্রহণ করছে।

এই প্রশিক্ষণের মাধ্যমে বিজিবি সদস্যদের পেশাগত দক্ষতা বৃদ্ধির পাশাপাশি বাংলাদেশ সেনাবাহিনী এবং বিজিবির মধ্যে বিভিন্ন আভিযানিক, প্রশাসনিক এবং সাংগঠনিক সমন্বয় নিশ্চিত করা সম্ভব হবে বলে বিজিবি মহাপরিচালক আশাবাদ ব্যক্ত করেন।

উল্লেখ্য, বিজিবি মহাপরিচালকের পরিদর্শনের সময় জিওসি ১১ পদাতিক ডিভিশনসহ ঊর্ধ্বতন কর্মকর্তাগণ উপস্থিত ছিলেন।
#
শরিফুল/নাইচ/রাহাত/সঞ্জীব/জয়নুল/২০২২/১৮২০ঘণ্টা
তথ্যবিবরণী                                                                                                                            নম্বর : ১২২
বঙ্গবন্ধুর স্বদেশ প্রত্যাবর্তনে বাংলাদেশের স্বাধীনতা পূর্ণতা পেয়েছে
                                               -- মৎস্য ও প্রাণিসম্পদ মন্ত্রী
পিরোজপুর, ২৬ পৌষ (১০ জানুয়ারি) :


জাতির পিতা বঙ্গবন্ধু শেখ মুজিবুর রহমানের স্বদেশ প্রত্যাবর্তনের মাধ্যমে বাংলাদেশের স্বাধীনতা পূর্ণতা পেয়েছে বলে জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।

আজ পিরোজপুরের নাজিরপুর উপজেলায় বরইবুনিয়া মাধ্যমিক বিদ্যালয় মাঠে জাতির পিতা বঙ্গবন্ধু শেখ মুজিবুর রহমানের স্বদেশ প্রত্যাবর্তন দিবস উপলক্ষ্যে আয়োজিত আলোচনা সভায় প্রধান অতিথির বক্তব্যে মন্ত্রী এ কথা জানান।

মন্ত্রী বলেন, স্বদেশ প্রত্যাবর্তন দিবসে প্রতিজ্ঞাবদ্ধ হতে হবে, আমাদের মনে রাখতে হবে বঙ্গবন্ধুকে ছাড়া স্বাধীনতা সম্পূর্ণ হতো না। বঙ্গবন্ধু ছাড়া বাংলাদেশ অসম্পূর্ণ,  মুক্তিযুদ্ধের চেতনা অসম্পূর্ণ। বঙ্গবন্ধুকে বাদ দিয়ে লাল-সবুজের পতাকা কল্পনা করা যায় না, অসম্প্রদায়িক বাংলাদেশ কখনো কল্পনা করা যায় না। সেজন্য দল-মতের পার্থক্য থাকলেও বঙ্গবন্ধুর প্রতি আমাদের শ্রদ্ধা ও ভালোবাসা রাখতে হবে।

মন্ত্রী আরো বলেন, বঙ্গবন্ধুর স্বদেশ প্রত্যাবর্তন না হলে বাংলাদেশের স্বাধীনতা পরিপূর্ণতা পেত না। বঙ্গবন্ধু ফিরে না আসলে পৃথিবীর যে রাষ্ট্রগুলো বাংলাদেশ রাষ্ট্রকে স্বীকৃতি দিয়েছিল সে স্বীকৃতি পাওয়া সম্ভব হতো না। বঙ্গবন্ধু ফিরে না আসলে যুদ্ধবিধ্বস্ত বাংলাদেশ পুনর্গঠন সম্ভব হতো না। 


আজকের বাংলাদেশে বঙ্গবন্ধুর খুনিদের বিচার হয়েছে। আজকের বাংলাদেশ বিশ্বের বিস্ময়ের বাংলাদেশ। আজকের বাংলাদেশের নিজের টাকায় পদ্মা সেতু হচ্ছে, এলিভেটেড এক্সপ্রেসওয়ে হচ্ছে, মেট্রোরেল হচ্ছে, নদীর তলদেশে বঙ্গবন্ধু টানেল হচ্ছে’- যোগ করেন মন্ত্রী।

শ ম রেজাউল করিম আরো বলেন, বঙ্গবন্ধু আমাদের মাঝে না থাকলেও তাঁর বিশ্বাস ও আদর্শ আমাদের মাঝে রয়েছে। তাঁর রক্ত ও আদর্শের উত্তরসূরি শেখ হাসিনা বাঙালি জাতির জন্য আশীর্বাদ হিসেবে রয়েছেন। শেখ হাসিনার মাঝেই আমরা বঙ্গবন্ধুকে খুঁজে পাই। শেখ হাসিনা আছেন বিধায় আজকের বাংলাদেশে এত সমৃদ্ধির চিত্র।

এর আগে মন্ত্রী নাজিরপুর উপজেলা স্বাস্থ্য কমপ্লেক্সে স্কুল-কলেজের শিক্ষার্থীদের কোভিড-১৯ ভ্যাকসিন প্রদান কার্যক্রমের উদ্বোধন করেন। পরে তিনি মাটিভাঙ্গা ইউনিয়নে কৃষক সেবা কেন্দ্রের তিন তলা ভবনের ভিত্তিপ্রস্তর স্থাপন এবং এলাকাবাসীর জন্য  বিশুদ্ধ পানি সরবরাহে রিভার্স অসমোসিস প্ল্যান্টের উদ্বোধন করেন। পরে নাজিরপুর উপজেলা পরিষদ প্রাঙ্গণে দুস্থ মানুষদের মাঝে প্রধানমন্ত্রীর ত্রাণ তহবিল থেকে প্রাপ্ত শীতবস্ত্র বিতরণ, মৎস্য অধিদপ্তরের আওতায় ইলিশ সংরক্ষণ মৌসুমে বিকল্প কর্মসংস্থান হিসেবে জেলেদের মাঝে প্রণোদনার গরুর বাছুর বিতরণ ও মৎস্যজীবী সমবায় সমিতির সদস্যদের মাঝে ট্রলার বিতরণ এবং সমাজ সেবা অধিদপ্তরের আওতায় প্রতিবন্ধী ও দুস্থদের মাঝে হুইল চেয়ার ও অনুদানের চেক বিতরণ অনুষ্ঠানে যোগদান করেন মন্ত্রী।

বরইবুনিয়া আওয়ামী লীগের সিনিয়র সহসভাপতি প্রনয় কুমার রায়ের সভাপতিত্বে আলোচনা সভায় উপস্থিত ছিলেন নাজিরপুর উপজেলা নির্বাহী কর্মকর্তা শেখ আব্দুল্লাহ সাদীদ, জনস্বাস্থ্য প্রকৌশল অধিদপ্তর, পিরোজপুরের নির্বাহী প্রকৌশলী বলরাম মন্ডল, গণপূর্ত অধিদপ্তর, পিরোজপুরের নির্বাহী প্রকৌশলী তৌহিদুল ইসলাম, নাজিরপুর এলজিইডির উপজেলা প্রকৌশলী জাকির হোসেন, পিরোজপুর জেলা যুবলীগের সভাপতি আখতারুজ্জামান ফুলু , পিরোজপুর জেলা পূজা উদযাপন পরিষদের সাধারণ সম্পাদক গোপাল বসু, স্থানীয় আওয়ামী লীগ ও অঙ্গসংগঠনের নেতৃবৃন্দ এ সময় উপস্থিত ছিলেন।
#

ইফতেখার/নাইচ/রাহাত/সঞ্জীব/জয়নুল/২০২২/১৮৪০ঘণ্টা

তথ্যবিবরণী                                                                                                                             নম্বর: ১২১
কোভিড-১৯ সংক্রান্ত সর্বশেষ প্রতিবেদন 

ঢাকা, ২৬ পৌষ (১০ জানুয়ারি): 

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২৬ হাজার ১৪৩ জনের নমুনা পরীক্ষা করে ২ হাজার ২৩১ জনের শরীরে করোনা সংক্রমণ পাওয়া গেছে। গত ২৪ ঘণ্টায় সংক্রমণের হার ৮ দশমিক ৫৩ শতাংশ। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৯৫ হাজার ৯৩১ জন। 

          গত ২৪ ঘণ্টায় ৩ জন মৃত্যুবরণ করেছেন। এ পর্যন্ত ২৮ হাজার ১০৫ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৫১ হাজার ১১৩ জন।

#

কবীর/নাইচ/রাহাত/সঞ্জীব/রেজাউল/২০২২/১৭২০ ঘণ্টা
তথ্যবিবরণী                                                                                                                 নম্বর : ১২০ 

কোনো ষড়যন্ত্রই উন্নয়ন অগ্রযাত্রা বাধাগ্রস্ত করতে পারবে না

                                             - পরিবেশ ও বনমন্ত্রী

বড়লেখা (মৌলভীবাজার), ২৬ পৌষ (১০ জানুয়ারি): 

পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, দেশি বিদেশি কোনো ষড়যন্ত্রই আর বাংলাদেশের অপ্রতিরোধ্য উন্নয়ন ও অগ্রযাত্রাকে বাধাগ্রস্ত করতে পারবে না। তিনি বলেন, চলমান উন্নয়ন অব্যাহত রাখতে প্রধানমন্ত্রী শেখ হাসিনার বিকল্প নাই।  তাঁর দূরদর্শী নেতৃত্বে পরিকল্পনামতো বাংলাদেশ তার গন্তব্যে পৌঁছে যাবে। দেশের অভাবনীয় উন্নয়নের জন্য বিশ্বনেতৃবৃন্দ শেখ হাসিনার প্রশংসা করছেন।

পরিবেশমন্ত্রী সোমবার মৌলভীবাজারের বর্ণি ইউপি অফিস (ফকিরের বাজার) মনারাই মনাদি বাজার রাস্তার পার্শ্ববর্তী বরুদল নদীর ওপর ৬৬ মিটার দীর্ঘ সেতু নির্মাণ কাজের ভিত্তিপ্রস্তর স্থাপন অনুষ্ঠানে প্রধান অতিথির বক্তব্যে এসব কথা বলেন।

দেশের মানুষের সার্বিক অবস্থার উন্নতির কথা উল্লেখ করে পরিবেশমন্ত্রী বলেন, মানুষের প্রয়োজনে রাস্তা, ব্রিজ, হাসপাতাল,  বিদ্যুৎ, ব্যাংক সবই নির্মাণ করা হচ্ছে। দেশে কেউই আর ভূমিহীন, গৃহহীন থাকছে না। ১০০টি অর্থনৈতিক অঞ্চল প্রতিষ্ঠিত হলে অসংখ্য লোকের কর্মসংস্থান হবে, বেকার সমস্যার সমাধান হবে। মন্ত্রী বলেন, ৭কোটি টাকা ব্যয়ে এখানে ব্রিজ নির্মাণের ফলে অনেকের দীর্ঘদিনের প্রতীক্ষার অবসান হয়েছে। মন্ত্রী এসময় স্থানীয় জনগণের চাহিদা মতো উন্নয়নের আশ্বাস দেন।

অনুষ্ঠানে অন্যান্যের মধ্যে উপস্থিত ছিলেন বড়লেখা উপজেলা পরিষদের চেয়ারম্যান সোয়েব আহমদ, উপজেলা নির্বাহী অফিসার খন্দকার মুদাচ্ছির বিন আলী, বড়লেখা উপজেলা পরিষদের সাবেক চেয়ারম্যান ও আওয়ামী লীগের সাধারণ সম্পাদক রফিকুল ইসলাম সুন্দর, যুগ্ম-সম্পাদক অধ্যক্ষ একেএম হেলাল উদ্দিন প্রমুখ।

এরপূর্বে মন্ত্রী ফকিরের বাজার-দাসের বাজার রাস্তা হতে গোডাউন বাজার রাস্তা ভায়া উত্তর বর্ণি সরকারি প্রাথমিক বিদ্যালয় রাস্তার উন্নয়ন কাজের ভিত্তিপ্রস্তর স্থাপন করেন।
  #

দীপংকর/অনসূয়া/পরীক্ষিৎ/মানসুরা/২০২২/১৫১৫ ঘণ্টা

তথ্যবিবরণী                                                                                                                              নম্বর : ১১৯ 

স্বাধীনতাবিরোধী অপশক্তির বিনাশ প্রয়োজন 
          -তথ্যমন্ত্রী
ঢাকা, ২৬ পৌষ (১০ জানুয়ারি): 

তথ্যমন্ত্রী ও আওয়ামী লীগের যুগ্ম সাধারণ সম্পাদক ড. হাছান মাহমুদ বলেছেন, ‘বঙ্গবন্ধুর বাংলাদেশে এখনো স্বাধীনতাবিরোধী অপশক্তি আস্ফালন করে, এই অপশক্তির বিনাশ প্রয়োজন।’

আজ সকালে বঙ্গবন্ধুর স্বদেশ প্রত্যাবর্তন দিবস উপলক্ষ্যে ধানমন্ডিতে বঙ্গবন্ধু ভবনের সামনে জাতির পিতা শেখ মুজিবুর রহমানের প্রতিকৃতিতে পুষ্পস্তবক অর্পণ শেষে মন্ত্রী সাংবাদিকদের একথা বলেন। 

ড. হাছান মাহমুদ বলেন, ‘জাতির পিতা বঙ্গবন্ধু শেখ মুজিবুর রহমানের স্বদেশ প্রত্যাবর্তনের আজ ৫০ বছর পূর্তি। প্রকৃতপক্ষে ১৯৭১ সালে ১৬ ডিসেম্বর আমরা স্বাধীনতা অর্জন করলেও আমাদের স্বাধীনতা পূর্ণতা পেয়েছিলো ১০ জানুয়ারি ১৯৭২ সালে যখন স্বাধীনতার স্থপতি জাতির পিতা বঙ্গবন্ধু যিনি হাজার বছরের ঘুমন্ত বাঙালিকে স্বাধীনতার মন্ত্রে উজ্জীবিত করেছিলেন, যার নেতৃত্বে স্বাধীনতা সংগ্রাম, স্বাধীনতা অর্জন, সেই মহানায়ক ফিরে এসেছিলেন, সেদিনই আমাদের স্বাধীনতা পূর্ণতা পেয়েছিলো।’ 

আওয়ামী লীগের যুগ্ম সাধারণ সম্পাদক হাছান মাহমুদ বলেন, বঙ্গবন্ধুর স্বদেশ প্রত্যাবর্তনের ৫০ বছর পূর্তিতে বঙ্গবন্ধুর পবিত্র আত্মা নিশ্চয়ই শান্তি পাচ্ছে যে, আজকে বঙ্গবন্ধুকন্যা শেখ হাসিনার নেতৃত্বে বঙ্গবন্ধুর স্বপ্ন পূরণের পথে বাংলাদেশ বহুদূর এগিয়ে গেছে। বাংলাদেশ এখন মধ্যম আয়ের দেশ, খাদ্যে উদ্বৃত্তের দেশে উন্নীত হয়েছে। বঙ্গবন্ধুকন্যা শেখ হাসিনার নেতৃত্বে বাংলাদেশ পৃথিবীর সামনে একটি মর্যাদাশীল রাষ্ট্র হিসেবে প্রতিষ্ঠিত হয়েছে। 

‘কিন্তু এখনো স্বাধীনতাবিরোধী অপশক্তি এই বঙ্গবন্ধুর বাংলাদেশে আস্ফালন করে’ উল্লেখ করে তথ্য ও সম্প্রচারমন্ত্রী বলেন, ‘বিএনপির জোটে তাদের দোসর স্বাধীনতাবিরোধী জামাতসহ এখনো সেই দলগুলো আছে যারা স্বাধীনতার বিরুদ্ধাচারণ করেছিলো। তারা এখনো আমাদের স্বাধীনতা,সার্বভৌমত্ব, উন্নয়ন, অগ্রগতির বিরুদ্ধে ষড়যন্ত্র করছে। দেশকে যদি আরো এগিয়ে নিয়ে যেতে হয় তাহলে এই অপশক্তির বিনাশ প্রয়োজন।’

বঙ্গবন্ধু মানে বাংলাদেশ আর বাংলাদেশ মানেই বঙ্গবন্ধু
                                         -পর্যটন প্রতিমন্ত্রী

ঢাকা, ২৬ পৌষ (১০ জানুয়ারি): 

বেসামরিক বিমান পরিবহন ও পর্যটন মন্ত্রণালয়ের প্রতিমন্ত্রী মোঃ মাহবুব আলী বলেছেন, বঙ্গবন্ধু মানে বাংলাদেশ, বাংলাদেশ মানেই বঙ্গবন্ধু। বঙ্গবন্ধুর কারণেই আমরা একটি দেশ পেয়েছি। বঙ্গবন্ধুর জীবন থেকে আমাদের অনেক কিছু শেখার আছে। বঙ্গবন্ধু যে উন্নত বাংলাদেশের স্বপ্ন দেখেছিলেন তাঁর সুযোগ্য কন্যা প্রধানমন্ত্রী শেখ হাসিনার হাত ধরে বাংলাদেশ সেই পথেই এগিয়ে যাচ্ছে। আমরা উন্নয়নশীল দেশে উন্নীত হয়েছি। যারা একসময় বাংলাদেশকে নিয়ে তুচ্ছ-তাচ্ছিল্য করতো তারাও এখন বাংলাদেশকে আইডল মানে। 

আজ কেন্দ্রীয় শহীদ মিনারে জাতির পিতা বঙ্গবন্ধু শেখ মুজিবুর রহমানের স্বদেশ প্রত্যাবর্তন দিবস উপলক্ষ্যে বাংলাদেশ ট্যুরিজম বোর্ড আয়োজিত “মুজিব’স বাংলাদেশ” শীর্ষক সাইকেল র‍্যালি উদ্বোধনকালে তিনি একথা বলেন। 

প্রতিমন্ত্রী আরো বলেন, আমরা কান্ট্রি ব্র্যান্ডনেম হিসেবে "মুজিব’স বাংলাদেশ" পর্যটন বিষয়ক সকল ধরনের প্রচার-প্রচারণায় ব্যবহার করার সিদ্ধান্ত গ্রহণ করেছি। এর অনুমোদন দেওয়ায় আমরা প্রধানমন্ত্রীর কাছে কৃতজ্ঞ। বঙ্গবন্ধু শেখ মুজিব একটি শক্তি এবং সাহসের নাম। বাংলাদেশ এখন সবক্ষেত্রে সাফল্য অর্জন করছে। নিজস্ব অর্থায়নে পদ্মা সেতু থেকে শুরু করে সবকিছু হচ্ছে। আমাদের এভিয়েশন খাত অনেক এগিয়েছে। থার্ড টার্মিনাল হলে যাত্রীসেবা আরো বাড়বে। 

কোভিড-১৯ এর সংক্রমণ বৃদ্ধির প্রেক্ষিতে বিমানবন্দরে কী ব্যবস্থা নেয়া হচ্ছে এ বিষয়ে উপস্থিত সাংবাদিকদের প্রশ্নের জবাবে প্রতিমন্ত্রী বলেন, আমরা কোভিড-১৯ পরিস্থিতি পর্যবেক্ষণ করছি। এছাড়াও বিমানবন্দরে পূর্ব থেকে চালু থাকা এ সংক্রান্ত নিয়ম ও স্বাস্থ্যবিধি সবকিছু জোরদার করা হয়েছে। যারা বিদেশ থেকে আসছে তাদেরকেও কঠোরভাবে মনিটরিং করা হচ্ছে। স্ক্রিনিং বাড়ানো হয়েছে।  

বাংলাদেশ ট্যুরিজম বোর্ডের প্রধান নির্বাহী জাবেদ আহমেদের সভাপতিত্বে সাইকেল র‍্যালির উদ্বোধন অনুষ্ঠানে আরো উপস্থিত ছিলেন ঢাকা বিশ্ববিদ্যালয়ের উপাচার্য ডঃ মোঃ আক্তারুজ্জামান, বেসামরিক বিমান পরিবহন ও পর্যটন মন্ত্রণালয়ের সচিব মো. মোকাম্মেল হোসেন, ট্যুর অপারেটর বাংলাদেশের সভাপতি রাফিউজ্জামান প্রমুখ। এছাড়াও বেসামরিক বিমান পরিবহন ও পর্যটন মন্ত্রণালয়ের বিভিন্ন দপ্তরের কর্মকর্তা-কর্মচারী ও সরকারি-বেসরকারি পর্যটন সংস্থা, অংশীজন অনুষ্ঠানে উপস্থিত ছিলেন।

সাইফুদ্দাহার শহীদের মৃত‌্যুতে টেলিযোগাযোগ মন্ত্রীর শোক
ঢাকা, ২৬ পৌষ (১০ জানুয়ারি): 

কম্পিউটারে বাংলা প্রচলনের পথিকৃত প্রকৌশলী সাইফুদ্দাহার শহীদের মৃ্ত‌্যুতে গভীর শোক ও দু:খ প্রকাশ করেছেন ডাক ও টেলিযোগাযোগ মন্ত্রী মোস্তাফা জব্বার। 

মন্ত্রী আজ শোকবার্তায় কম্পিউটারে বাংলা প্রচলনে মরহুম সাইফুদ্দাহার শহীদের অবদান গভীর শ্রদ্ধার সাথে স্মরণ করে বলেন, যত দিন প্রযুক্তিতে বাংলা ব‌্যবহৃত হবে ততদিন তিনি চির জাগরূক থাকবেন।
মোস্তাফা জব্বার বলেন, ১৯৮৪ সালের জানুয়ারি মাসে অ্যাপল কম্পিউটার ম্যাকিন্টোস কম্পিউটার বাজারজাত করার পর সাইফুদ্দাহার শহীদ লন্ডনে বসেই ম‌্যাক অপারেটিং সিস্টেম এবং ম‌্যাক রাইট সফটওয়্যারের  বাংলা অনুবাদ করেন ও একটি বাংলা ফন্ট তৈরি করেন। এই উদ্ভাবনকেই তিনি শহিদলিপি নামে বাজারজাত করেন। মন্ত্রী তাঁর মৃত‌্যুতে অপূরণীয় ক্ষতি হয়েছে বলে মন্তব্য করেন।

মন্ত্রী মরহুমের বিদেহী আত্মার মাগফেরাত কামনা করেন এবং শোকসন্তপ্ত পরিবারের প্রতি গভীর সমবেদনা জানান।

